
Aknea sendatzeko 

Nerabezaroan hormonetan izaten diren aldaketen ondorioz azalean gertatzen den hantura da aknea 

EUSEBIO GONZALEZ 

Aknea hantura bat da, eta erupzioak sortzen ditu azalean. Batik bat nerabezaroan azaltzen da, eta denbora luzez iraun dezake: 30-40 urte inguru arte. Neurri handiago edo txikiago batean, nerabeen %75ek dute aknea, eta hormonetan izaten den aldaketaren ondorioz gertatzen da. Aldaketa horren eraginez, azaleko guruinek behar baino olio gehiago jariatzen dute. Beste egoera batzuetan ere izan daitezke aldaketak hormonetan: haurdunaldian, hilerokoa izatean, urduri gauden garaietan... Horrek arazoa larriagoa izatea ekartzen du. 

Guruinek ohi baino olio gehiago jariatzen dutenez, poroak itxi egiten dira. Hori dela eta, azalean hantura sortzen da, eta pikorrak agertzen. Pikor horietan zornea izan daiteke. Pixkanaka pikorrak gogortu egiten dira. 

Nahiz eta arazoa areagotu dezaken, aknea ez da garbitasun ezagatik gertatzen. Ez da kutsakorra, baina gaztaroan aknea izan duten pertsonen seme-alabek arrisku handiagoa dute azalean arazo hori izateko. 

Hauek dira sintoma nagusiak: erupzioak, azaleko hantura, pikorrak, gorritasuna... Zarakarrak eta zauriak ere izan daitezke, eta halakoetan sendagilearengana joatea komeni da. Hark egingo du diagnostikoa. Azala ikustea nahiko du gaixoak aknea duen edo ez jakiteko. Klinikoki ez da arazo larria, baina bai kontuan hartzekoa. Izan ere, okerrera egiten badu, bestelako arazoak izan daitezke azalean. Batik bat aurpegian eta sorbaldan izaten da aknea, baina besoetara, hanketara eta bizkarrera zabal daiteke. 

LORE ESENTZIAK. Nerabeak oso kezkatuta egoten dira estetikarekin. Asko eta asko lotsatu egiten dira beren itxurarekin, eta ingurukoen irainen beldur dira. Horrenbestez, lore esentzien tratamenduak bi arlo jorratu beharko ditu aknea sendatzeko: fisikoa eta psikikoa. Oso kontuan izan behar da gaixoaren aldartea. 

Tratamenduan tantak eta homeopatia oinarri hartuta, lore esentziekin egindako krema bat tartekatuko da. Hori prestatzeko ondorengo loreen esentziak erabiliko dira: gorostia (Ilex aquifolium), intxaurrondoa (juglans regia), sagarmina (malus sylvestris) eta ziapea (brassica juncea). 

KASU KLINIKOA. Emakumea, 36 urte. Akne kronikoa du duela 22 urtetik, eta oso kezkatua dago. Denetik probatu arren, ez du onera egin. Aurpegian eta lepoan du aknea. Pikorrak ditu, eta hainbat lekutan, baita zauriak ere. Horren guztiaren ondorioz, nahiko kezkatua dago. Gainera, ohi baino gehiago haserretzen da. Duela hilabete batzuk lore esentziaren terapiak aknea sendatzen laguntzen duela irakurri zuen aldizkari batean, eta, ondo pentsatu ostean, horrekin saiatzea erabaki du. 

Bere kezka nagusia fisikoa dela dio, baina argi utzi behar zaio bi arloak hartu behar direla kontuan: fisikoa eta psikikoa. Izan ere, bien arteko oreka ezinbestekoa da ondo egoteko. Krema bat eta tanta batzuk aginduko zaizkio. Krema, gorostiaren, intxaurrondoaren, sagarminaren eta ziapearen esentziekin eginda dago. Gorostiak eta intxaurrondoak kezka eta tristezia kentzen laguntzen dute, egoerara egokitzen. Sagarmina, berriz, oso ona da azala garbitzeko. Dena den, garrantzitsuena hormonak orekatzea da. Horretarako, ziapearen esentzia erabiliko dugu. Lore horien esentzien tantak ere hartu behar dira. Krema egiteko erabili ez arren, belarminaren (centaurium erythraea) eta elorri triskaren esentzien tantak ere aginduko zaizkio. 

Hamabost egunean gaixoak hobera egingo du, eta zauriak desagertuz joango dira. Hiru hilabetean ia ez du aknerik izango. Hori dela eta, hilabetez atseden hartzeko aginduko zaio. Ondoren, beste hilabete batez jarraitu beharko du tratamenduarekin. Hogeita bi hilabetean erabat osatuta egongo da. Pazientzia izatea da kontua. 

